
ᕿᒻᒪᕆᑦᔪᑕᐅᓂᖏᑦ ᐅᓂᒃᑲᐅᓯᑐᙯᑦ ᓄᓇᕕᒻᒥ – ᓀᓪᓕᑎᕐᓯᒪᔪᖅ 
ᐱᐅᓯᐅᓯᒪᔪᑐᖃᕐᓅᓕᖓᔪᖅ

ᐅᓇ ᓀᓪᓕᑎᕐᓯᒪᔪᖅ ᐱᐅᓯᐅᓯᒪᔪᑐᖃᕐᓅᓕᖓᔪᖅ ᕿᒻᒪᕆᑦᔪᑕᐅᓂᖏᓐᓄᑦ ᐃᓄᐃᑦ ᐃᓗᕐᕈᓯᖓᑎᒍᑦ ᐱᐅᓯᕐᓱᕈᑎᖏᑦᑕ ᑲᔪᓯᓂᖏᓐᓄᑦ ᐊᒻᒪᓗ ᖃᓄᖅ ᑕᐅᑦᑐᖃᕐᒪᖔᑦ ᓄᓇᕕᒻᒥ ᐊᓪᓚᒍᓯᒃ. 

ᖃᐅᔨᒪᔭᐅᒋᐊᓖᑦ ᐃᑲᔪᕐᓯᖁᓇᕐᑑᒐᓗᐊᑦ ᐃᓕᓐᓂᐊᑎᑦᓯᓕᕈᑦᓯ ᐃᓕᓐᓂᐊᑎᖁᑎᑦᓯᓂᒃ ᐃᓂᕐᓯᑎᓪᓗᒋᑦ ᓇᒻᒥᓂᕐᒥᓂᒃ “ᐃᓄᒃᑎᑑᕐᑐᒥᒃ ᐅᓂᒃᑲᐅᓯᕐᒥᓂᒃ”.

“ᖃᓪᓗᓈᑦ” ᐃᓄᐃᑦ ᓄᓇᖓᓐᓅᓚᐅᕐᑎᓇᒋᑦ ᐊᓪᓚᒍᓯᕐᒥᓗ ᐃᓕᓐᓂᐊᓂᖃᓚᐅᕐᑎᓇᒍ, ᐃᓄᐃᑦ ᐃᓅᓯᖃᕐᑐᕕᓃᑦ ᐅᖄᓂᑐᐃᓐᓇᑯᑦ  ᐅᖄᔭᐅᔪᓂᓪᓗ 
ᐱᒻᒪᕆᐊᓘᑎᑦᓯᓲᒍᑦᓱᑎᒃ. ᐃᓚᖏᐊᓪᓛᑦ ᐅᖃᐅᓰᑦ ᑐᑭᖃᕐᑎᑕᐅᕙᑦᑐᕕᓃᑦ ᐃᓕᓰᕐᓯᒍᑕᐅᒍᓐᓇᕆᐊᖏᑦ, ᓲᖑᓂᓕᕐᔫᔮᕐᓱᑎᒃ ᐊᕙᑎᑦᑕ 
ᐱᐅᓯᕐᓱᓂᖓᓂᒃ ᐊᐅᓚᑦᓯᓲᒍᑦᓱᑎᒃ ᐃᓄᐃᑦ ᐃᓅᓂᖏᓐᓂᒃ, ᑖᒃᑯᐊ ᐊᓐᓇᐅᒪᒐᓱᐊᒋᐊᖃᕐᓂᖓ ᑐᓐᖓᕕᓕᒻᒪᕆᐅᑎᓪᓗᒍ ᐆᒪᔪᕐᓂᒃ ᐊᑐᐃᓐᓇᓂᒃ 
ᓯᓚᐅᓪᓗ ᐱᐅᓯᖓᓂᒃ ᐊᐅᓚᑦᓯᓲᒥᒃ ᒪᙯᓐᓂᓂᒃ/ᐊᖑᓇᓱᓐᓂᓂᒃ, ᐃᖃᓗᑦᓯᐅᓂᕐᓂᒃ/ᐃᖃᓪᓕᐊᓂᕐᓂᒃ ᓄᐊᑦᓯᓂᕐᓂᓗ.

ᑌᑦᓱᒨᓇ, ᐅᓂᒃᑲᐅᓯᑐᙯᑦ, ᐅᓂᒃᑳᑐᐊᑐᙯᑦ ᒥᑦᓯᓕᓐᖑᐊᑦ ᐃᓐᖏᕈᓰᓪᓗ ᐊᓯᐅᖏᓐᓇᑎᑕᐅᑦᑌᓕᒻᒪᕆᑦᑐᕕᓃᑦ ᐅᖄᔭᐅᕙᑦᓱᑎᒃ, ᓱᒐᓗᑦᑐᖅ 
ᐅᑭᐅᒥ ᐅᓐᓄᐊᑐᓯᐅᓕᕐᒪᑦ. ᑖᒃᑯᐊ ᐃᓚᖏᑦ ᐅᓂᒃᑲᐅᓰᑦ ᐃᓕᓐᓂᐊᑎᑦᓯᒍᑕᐅᓲᕕᓂᐅᒐᓗᐊᑦ ᐱᐊᕋᕐᓂᒃ ᐅᕝᕙᓘᓐᓃᑦ ᐃᓱᒻᒦᑎᑦᓯᒍᑕᐅᓲᒍᑦᑎᒃ 
ᐃᓅᓯᕐᒥ ᐃᓪᓕᕆᔭᐅᔪᑦ ᒥᑦᓵᓄᑦ ᐊᓯᐅᖏᓐᓇᑎᑦᑕᐅᑦᑌᓕᒋᐊᖃᕐᑐᕕᓃᑦ ᐃᓄᓕᒫᑦ ᐱᕙᓪᓕᑕᐅᒐᔭᕐᒪᑕ, ᐊᓯᖏᑦᑕᐅᖅ ᐅᓂᒃᑲᐅᓰᑦ 
ᐅᓂᒃᑳᑕᐅᒍᓗᑐᐃᓐᓇᐸᑦᑐᕕᓃᑦ ᑐᓴᕐᑎᓯᒍᑕᐅᑦᓱᑎᒃ ᓱᔪᖃᕐᑐᕕᓂᕐᓂᒃ ᒪᙯᓐᓂᖃᕐᑎᓗᒍ ᐅᕝᕙᓘᓐᓃᑦ ᑌᑲᓂᓪᓗᑐᖅ ᓱᔪᖃᕐᑐᕕᓂᕐᒥᒃ ᓯᓚᐅᑉ 
ᐊᐅᓚᑕᖓᓂᒃ. ᑌᒣᒐᓗᐊᕐᑎᓗᒍ, ᐃᓚᖏᑦ ᒥᑦᓯᓕᓐᖑᐊᑦ ᑐᑭᓯᒍᑕᐅᕙᑦᑐᕕᓂᐅᒐᓗᐊᕐᓱᑎᒃ ᑲᓄᖅ ᓄᓇᕐᔪᐊᖅ ᐱᓐᖑᓂᕐᒪᖔᑦ ᓇᑭᓪᓗ ᓄᓇᖁᑎᕗᑦ 
ᐱᓐᓂᒪᖔᑕ, ᐊᓯᖏᑦ ᐅᓂᒃᑲᐅᓰᑦ ᓱᖃᑦᓯᑎᑦᓯᒍᑎᑐᐃᓐᓇᕕᓃᑦ ᓈᓚᑦᑐᐊᑎᓂᒃ. ᐃᓄᐃᑦ ᐅᑉᐱᕆᔭᖃᑦᓯᐊᑐᑦ ᑕᒪᒃᑯᓂᖓᓕᒫᖅ ᐅᓂᒃᑳᑐᐊᕐᓂᒃ, 
ᑌᓱᒪᓂ ᐅᑉᐱᕆᓐᓂᕋᒥᐅᒃ, ᐅᓂᒃᑲᐅᓯᖅ ᐅᖄᔭᐅᑐᐊᕋᒥ ᑌᒪ ᐊᑑᑎᔪᕕᓂᐅᕗᖅ ᓱᓪᓕᑕᐅᒻᒪᕆᑦᓱᓂ, ᑌᒣᓐᖏᑐᐊᕐᐸᑦ ᐅᓂᒃᑳᑐᐊᖃᒐᓛᒐᔭᕐᓂᖏᑦᑐᖅ.

ᐃᓘᓐᓈᒍᑦ, ᐅᓂᒃᑲᐅᓯᑐᙯᑦ, ᐅᓂᒃᑳᑐᐊᑐᙯᑦ, ᒥᑦᓯᓕᓐᖑᐊᑦ ᐊᑦᔨᒌᑦᔭᖏᑦᑐᑦ ᐃᓄᐃᑦ ᐅᑭᐅᕐᑕᑐᒥᐅᑦ ᓇᓂᒥᐅᒍᓂᖏᑦ ᒪᓕᑦᓱᒋᑦ, ᑭᓯᐊᓂ ᐃᓛᓐᓂ 
ᐊᑦᔨᒌᓐᖏᑑᑎᓗᑳᒍᓲᑦ ᑖᑦᓱᒥᖓᑦᓭᓇᖅ ᐅᓂᒃᑳᕋᓗᐊᕐᓱᑎᒃ. ᑌᒣᓗᐊᓐᖑᐊᓲᑦ ᐅᓂᒃᑳᑐᐊᑐᙯᑦ ᐅᖄᑐᐊᕐᒪᑕ ᓄᓇᕐᔪᐊᖅ ᓇᑭᑦ ᐱᓐᓂᒪᖔᑦ ᖃᓄᕐᓗ 
ᓄᓇᕐᔪᐊᕈᓐᖑᓂᕐᒪᖔᑦ, ᑖᒃᑯᐊᓗ ᐃᕐᐸᓯᒪᔪᕐᔫᔮᕐᓱᑎᒃ ᐅᑭᐅᕐᑕᑐᒥ ᐊᑦᔨᒌᓐᖏᑐᓂᒃ ᑐᓴᐅᒪᔭᐅᑦᔪᑎᖃᕐᓱᑎᒃ; ᒥᑦᓯᓕᓐᖑᐊᖅ ᐃᒪᕐᐱᐅᑌᑦ ᐆᒪᔪᐃᑦ 
ᐊᓂᕐᓂᔪᐊᖓ (ᑖᓐᓇ ᐊᑦᓯᑕᐅᒪᔪᖅ ᓄᓇᕕᒻᒥ ᐃᒫᒃ: ᐃᖃᓗᓇᑉᐸ), ᐅᕝᕙᓘᓐᓃᑦ ᒥᑦᓯᓕᓐᖑᐊᖅ ᖃᓄᖅ ᑕᕐᕿᖅ ᓯᕿᓂᕐᓗ ᓴᕐᕿᓚᐅᕐᓂᒪᖔᑎᒃ, 
ᑖᒃᑯᐊ ᒪᕐᕉᒃ ᐆᑦᑐᕋᐅᑏᒃ. ᐃᓄᐃᑦ ᖃᐅᔨᒪᐅᓯᖃᓪᓚᕆᑦᑐᕕᓃᑦ ᐅᓂᒃᑳᑐᐊᕐᑎᒎᕐᑐᓂᒃ ᐃᓄᓐᓂᒃ ᐆᒪᔪᕐᓂᓗ ᐱᑐᑦᓯᒪᐅᑎᓂᕃᑦᓱᑎᒃ ᑕᐅᑦᑐᒥᓂᒃ 
ᐊᓯᑦᔨᐅᑎᒍᓐᓇᓱᑎᒃ. ᐊᓯᐅᖏᓐᓇᑎᑦᓯᑌᓕᒐᓱᐊᒧᑦ ᕿᒻᒪᕆᑦᔪᑎᖃᕋᓱᐊᒧᓪᓗ ᑖᒃᑯᓂᖓ ᐅᓂᒃᑲᐅᓯᑐᖃᕐᓂᒃ, ᐃᓄᐃᑦ ᐊᐅᓚᔨᑦᓭᓇᕆᐊᖃᓲᕕᓃᑦ 
ᑖᒃᑯᓂᖓ ᐅᓂᒃᑳᑐᐊᕐᓂᒃ ᑌᒪ ᑐᓴᕐᑕᐅᑎᓂᐊᓕᕐᒥᒐᒥᒋᑦ ᐋᕐᕿᓯᒪᑦᓯᐊᑐᒥ ᐃᒡᓗᒥ. ᐅᓂᒃᑳᑐᐊᕐᑐᖅ ᑕᒻᒪᑐᐊᕐᒪᑦ ᐅᓂᒃᑳᑐᐊᕐᒥᓗ 
ᓴᖑᑎᑦᓯᒐᓛᐱᑐᐊᕐᒪᑦ ᖃᐅᔨᒪᔭᐅᓂᖓᑎᒍᑦ, ᑐᓵᑦᑐᐊᑐᑦ ᑕᒻᒪᓂᖓᓂᒃ ᐋᕐᖀᓴᐅᑎᒋᐊᐱᕙᑦᑐᕕᓃᑦ.

1700 ᐊᕐᕌᒍᖏᓐᓂ, ᒧᕌᕕᐊᓐᑯᑦ ᐊᔪᕿᕐᑐᐃᔨᖏᑦ ᐊᑯᑭᑦᑐᒥᐅᓂᒃ ᓛᐸᑐᐊᔨᒥᐅᓂᓪᓗ ᓯᕗᓪᓕᐹᑦᓯᐊᒥ ᖃᐅᔨᔭᐅᑎᑦᓯᒋᐊᓐᖓᓚᐅᕐᑐᕕᓃᑦ 
ᐊᓪᓚᒍᓯᕐᒥᒃ ᐊᑐᕐᓱᑎᒃ ᖃᓕᐅᔭᕐᐸᓂᒃ, ᐊᒻᒪᓗ ᐃᑦᓯᒐᕐᔪᐊᒥᐅᑦ ᐁᖕᓕᑲᒥᐅᓪᓗ ᐊᔪᕿᕐᑐᐃᔨᖏᑦ ᑌᒣᓘᕐᐸᓕᐊᓯᓐᓂᒥᔪᑦ ᓇᓂᓕᒫᖅ ᐅᑭᐅᕐᑕᑐᒥ 
ᐱᔭᕆᐊᑭᓪᓕᑎᕆᒐᓱᐊᕐᓱᑎᒃ ᓵᒋᐊᕐᑎᓯᓂᕆᒐᔭᕐᑕᒥᓂᒃ ᐃᓄᓐᓂᒃ ᐅᑉᐱᑐᓂᒃ. ᑌᒪ, 1800 ᐊᕐᕌᒍᐃᑦ ᓇᑉᐸᖏᑦᑕ ᓯᕗᓪᓖᖏᓐᓂ, Reverend 
James Evans (ᐊᔪᕿᕐᑐᐃᔨ ᒉᒥᓯ ᐃᐊᕙᓐᔅ) ᐱᒋᐊᕐᑎᑦᓯᓕᕐᑐᕕᓂᖅ ᐃᓄᒃᑎᑐᑦ ᐊᓪᓚᒍᓯᐅᓚᖓᓕᕐᑐᓂᒃ ᓯᑯᑦᓴᔭᒨᕐᓯᒍᑎᒋᑦᓱᒋᑦ ᐃᕐᕿᓕᑑᕐᑎᓗᒋᑦ 
ᑯᔩᑎᑑᕐᑎᓗᒋᑦ, ᑌᑰᓇ ᐊᓪᓚᒍᓯᖃᒐᓛᓐᓂᖏᒻᒪᑕ ᓱᓕ. ᖁᓕᐅᓈᕐᑎᑐᑦ ᐊᕐᕌᒍᐃᑦ ᐊᓂᒍᑐᐊᕐᒪᑕ, 1800 ᐊᕐᕌᒍᖏᑦᑕ ᓄᓐᖑᐊᓂ, Reverend Ed-
mund James Peck (ᐊᔪᕿᕐᑐᐃᔨ ᐃᐊᑦᒪᓐ ᒉᒥᓯ ᐱᐊᒃ) ᓴᖑᑎᑦᓯᓕᕐᓂᒥᔪᖅ ᑖᑦᓱᒥᖓ ᐊᓪᓚᒍᓯᕐᒥᒃ ᐃᓄᒃᑎᑑᓯᑎᓪᓗᒍ, ᐊᓪᓚᓂᒃ ᐃᑦᔪᔪᓂᒃ 
ᑐᑭᓯᔭᐅᑎᑦᓯᒐᓱᐊᒧᑦ. ᐃᓄᒃᑎᑐᑦ ᐊᓪᓚᒍᓯᖅ ᐃᕐᐸᓕᕐᓂᒥᔪᖅ ᐅᑭᐅᕐᑕᑐᓕᒫᒧᑦ, ᐊᒻᒪᓗ 1900 ᐊᕐᕌᒍᖏᑦ ᐱᒋᐊᕐᖃᒥᐅᑎᓪᓗᒋᑦ, ᐃᓄᐃᑦ 
ᐊᓪᓚᒍᓯᒋᓕᕐᑕᕕᓂᖓ ᐃᓄᒃᑎᑐᑦ. ᐃᓄᒃᑎᑐᑦ ᐊᓪᓚᒍᓯᐅᑉ ᑌᒣᓕᖓᓂᖓ ᓇᓗᓇᒐᓛᓐᖏᑐᖅ: ᐊᑐᓂᑦ ᐊᓪᓚᒍᓯᖅ ᓇᓗᓀᕐᑕᐅᑎᓪᓗᒍ ᐊᑕᐅᓯᕐᒧᑦ 
ᓱᕐᕙᒧᑦ ᐃᓚᖃᑐᐃᓐᓇᑎᓪᓗᒍ ᓇᓪᓕᖏᓐᓂᒃ ᐁ,ᐃ,ᐅ,ᐊ-ᒥᒃ.

ᐃᓄᐃᑦ ᐊᑯᑭᑦᑐᒥᐅᑦ, ᓛᐸᑐᐊᔨᒥᐅᑦ, ᓄᓇᕕᒻᒥᐅᑦ ᓄᓇᕗᕐᒥᐅᑦ ᐊᓛᔅᑲᒥᐅᑦ ᐅᖃᐅᓯᖃᖃᑎᒌᒐᓗᐊᕐᓱᑎᒃ, ᐃᓄᒃᑎᑐᑦ, ᐅᖄᒍᓯᖏᑦ 
ᐊᑦᔨᒌᓐᖏᒪᕆᑦᑐᑦ ᓇᓂᒥᐅᒍᓂᖏᑦ ᒪᓕᑦᓱᒋᑦ. ᐊᓪᓛᑦ ᐊᑦᔨᒌᓐᖏᑑᓂᖏᑦ ᑐᓴᕐᕙᓚᕐᑕᐅᓲᒍᑦᓱᑎᒃ ᓄᓇᕐᖃᑎᒋᓐᖏᑕᕆᔭᓄᑦ 
ᓯᑦᔭᒥᐅᖃᑎᒋᓐᖏᑕᕐᓄᓘᓐᓃᑦ ᑕᕝᕙᓂᑦᓭᓇᖅ ᓄᓇᕐᔪᐊᒥᐅᒍᒐᓗᐊᕋᒥᒃ; ᐆᑦᑑᑎᒋᓗᒍ, ᓄᓇᕕᒻᒥ, ᐃᓄᒃᑎᑐᑦ ᐊᑐᕐᑕᐅᓲᖅ ᓄᓇᓕᓐᓂ 
ᑕᓯᐅᔭᕐᔪᐊᒥ ᐊᒥᓱᕐᔪᐊᓂᒃ ᐅᖃᕐᑕᐅᒍᓯᖏᑎᒍᑦ ᐊᑦᔨᒌᓐᖏᑑᓂᓕᒃ ᐆᑦᑐᑎᖃᑎᒌᑦᑎᓱᒍ ᐃᓄᒃᑎᑑᕈᓯᖓᓐᓂᒃ ᐅᖓᕙᒻᒥᐅᑦ. ᑌᒣᒐᓗᐊᕐᑎᓗᒍ, 
ᑭᓇᑐᐃᓐᓇᖅ ᑐᑭᓯᑦᓴᐅᑎᒋᐊᐱᒍᓐᓇᑐᖅ ᓱᒧᑦ ᐅᖃᐅᓰᑦ ᐅᖃᕐᑕᐅᒍᓯᖏᑦ ᐊᓪᓚᑕᐅᒍᓯᖏᓪᓗ ᐊᑦᔨᒌᓐᖏᑑᒻᒪᖔᑦᑕ ᓄᓇᓖᑦ ᓇᓃᓐᓂᖏᑎᒎᕐᓱᑎᒃ, 
ᐅᖃᐅᓯᖃᖃᑎᒌᒐᓗᐊᕐᓱᑎᒃ ᐊᓪᓚᒍᓯᖃᖃᑎᒌᒐᓗᐊᕐᓱᑎᓪᓗ.

ᑌᑦᓱᒪᓂᒋᐊᖅ, ᐃᓄᐃᑦ ᐊᓪᓚᖏᒃᑲᓗᐊᕈᑎᒃ ᖃᓄᐃᑦᓴᓲᒍᓐᓂᔭᖏᑦᑑᒐᓗᐊᑦ, ᑕᒉᓐᓈᐱᒃ ᓱᖏᐅᑎᔪᕕᓃᑦ ᑖᑦᓱᒥᖓ ᐃᓄᒃᑎᑐᑦ 
ᐊᓪᓚᒍᓯᕐᒥᒃ ᐊᑐᐊᕐᓯᒍᓯᕐᒥᓗ ᐊᑯᓂᐅᓐᖏᑐᐊᐱᓪᓗ ᐊᑐᓲᕆᓕᕐᓱᒍ ᐱᐅᓯᑐᖃᕐᑎᒍᑦ ᐅᖄᖃᑦᑕᐅᑎᓕᕋᒥᒃ, ᐆᑦᑑᑎᒋᓗᒍ ᐃᓐᖏᖑᐊᕐᓂᑯᑦ, 
ᐅᖃᑦᓯᐊᖑᐊᕈᑎᓕᐅᕐᓂᑯᑦ ᐅᓂᒃᑳᑐᐊᕐᓂᑯᓪᓗ, ᓯᑯᑦᓴᔭᒨᕈᓐᓇᓯᑦᓱᒋᑦ. ᑌᒪ ᐱᒋᐅᑐᐃᓐᓇᕋᑕᓂᐊᓕᕐᒥᒐᒥᒃ ᐊᓯᐊᓂᒃ, ᐃᓕᑕᕐᓇᖏᓐᓂᓴᕐᒥᒃ, 
ᐊᓪᓚᒍᓯᕐᓂᒃ, ᐆᑦᑑᑎᒋᓗᒍ ᐃᓅᒻᒥᔪᒧᑦ ᐊᓪᓚᓂᕐᒥᒃ, ᖃᐅᑕᒫᕐᓯᐅᑎᓂᒃ ᐊᓪᓚᓂᕐᒥᒃ, ᓇᒻᒥᓂᕐᒥᓄᐊᖓᔪᓂᒃ ᐊᓪᓚᓂᕐᒥᒃ ᐅᓂᒃᑳᓕᐅᕐᓂᒥᓪᓗ 
ᐊᓪᓚᓂᕐᒥᒃ. ᐊᒻᒪᓗᒋᐊᓪᓚᒃ, ᐊᒥᓱᑲᓪᓓᑦ ᐃᓄᑐᐃᓐᓇᐅᖏᑦᑐᑦ ᓯᑯᑦᓴᔭᒨᕆᒐᓱᐊᓕᕐᓂᒥᔪᑦ ᐅᖃᐅᓯᐅᓪᓗ ᐁᑉᐹᓅᕆᒐᓱᐊᕐᓱᑎᒃ ᐃᓚᖏᓐᓂᒃ 
ᐱᐅᓯᑐᖃᕐᑎᒎᕐᓱᑎᒃ ᐃᓄᐃᑦ ᐅᓂᒃᑲᐅᓯᖏᓐᓂᒃ, ᒥᑦᓯᓕᓐᖑᐊᓂᒃ ᐅᓂᒃᑳᑐᐊᕐᓂᓗ ᐅᖃᐅᓯᕐᒥᓂᒃ ᐊᑐᕐᓱᑎᒃ. ᐃᓄᒃᑎᑐᑦ ᐅᖃᐅᓯᖅ 
ᐱᔭᕆᐊᑐᔪᑲᓪᓚᐅᕗᖅ ᐊᑕᐅᓯᐅᔮᕐᑐᖅ ᓂᓪᓕᕈᓯᖅ ᐊᒥᓱᐊᓗᓐᓂᒃ ᐅᖃᐅᓯᕐᑕᖃᕐᑎᓗᒍ ᑐᑭᓯᔭᐅᓂᒃᑯᑦ, ᓀᓪᓕᑎᕐᓯᒪᔫᔮᕐᓱᓂᐊᓪᓛᑦ ᑐᓵᓂᒃᑯᑦ. 
ᑌᒣᓐᓂᑯᒥᓄᑦ, ᐊᑕᐅᓯᖅ ᐅᖃᐅᓯᖅ ᑐᑭᓯᓐᓇᕇᓲᒍᒻᒪᑦ ᓴᓇᒻᒪᖓᓗ ᐊᑦᔨᒋᔭᐅᒐᓛᒐᓂ ᖃᓪᓗᓈᑎᑑᕐᑐᓂᑦ ᐅᐃᒍᐃᑎᑑᕐᑐᓂᓪᓘᓃᑦ, ᐅᖃᐅᓯᐅᑉ 



ᐁᑉᐹᓅᕐᑕᐅᒐᓱᐊᓕᕋᒥᒃ ᐱᔭᕆᐊᑦᑐᓚᕿᓲᒍᑦᓱᑎᒃ.

ᓇᓗᓇᕐᐳᖅ ᓈᒻᒪᓈᕐᑐᑯᑦ ᓇᓗᓀᕐᓯᒋᐊᒥᒃ ᐱᐅᓂᖓᓂᒃ ᖃᓄᐃᑦᑑᓂᖓᓂᓪᓗ ᐊᑦᔨᒌᑦᔭᖏᑦᑐᑦ ᐊᓪᓚᑕᐅᕙᑦᑐᕕᓃᑦ, ᐅᖃᐅᓯᐅᑉ ᐁᑉᐹᓅᔭᕐᑕᕕᓃᑦ 
ᓯᑯᑦᓴᔭᒨᔭᕐᑕᕕᓃᓪᓗ ᖁᓕᐅᓈᕐᑎᑐᑦ ᐊᕐᕌᒍᐃᑦ ᐊᓂᒍᑐᐊᕐᒪᑕ ᐊᓪᓚᒍᓯᖅ ᐱᒋᐊᕐᑐᕕᓂᐅᓕᕐᑎᓗᒍ, ᓱᕐᖁᐃᑐᒥᒃ ᐊᓪᓚᒋᐊᓐᖓᑐᕕᓃᑦ 
(ᐃᓄᑐᐃᓐᓇᐅᒐᓗᐊᕈᑎᒃ ᐃᓄᑐᐃᓐᓇᐅᖏᒃᑲᓗᐊᕈᑎᓘᓐᓃᑦ) ᓴᖑᒍᐊᕐᑑᓂᑯᖏᓐᓄᑦ, ᐱᕕᓈᕐᓯᒪᑦᓱᑎᐊᓪᓛᑦ, ᖃᐅᔨᒪᐅᓯᖏᑦ ᐅᖃᐅᓯᕐᒥ 
ᐅᖄᔭᐅᔪᒥ, ᐊᒻᒪᓗ ᑕᑯᓐᓇᓱᒍ ᓴᓇᑐᔫᒍᓂᖓ ᐊᑐᐊᒐᓕᐅᕐᑎᐅᓗᓂ. ᑌᒣᒐᓗᐊᕐᑎᓗᒍ, ᓇᓗᓇᕐᒥᔪᖅ ᓇᐅᑦᓯᑐᕆᐊᒥᒃ ᐊᑐᐊᒐᓕᐊᕕᓂᖅ 
ᓈᒻᒪᓈᕐᓯᒪᑦᓴᕋᓗᐊᕐᒪᖔᑦ “ᐃᓄᐃᑦ ᐊᓪᓚᒍᓯᖓᑎᒎᕐᓱᓂ” ᐅᕝᕙᓘᓐᓃᑦ ᐃᓂᕐᑕᕕᓂᐅᒻᒪᖔᑦ ᐃᓄᑐᐃᓐᓇᐅᖏᑦᑑᑉ ᐃᓱᒪᒍᓯᖓᑎᒎᕐᓱᓂ (ᑌᒫᑦᓭᓇᖅ, 
ᐃᓄᑐᐃᓐᓇᐅᒐᓗᐊᕐᐸᑦ ᐃᓄᑐᐃᓐᓇᐅᖏᒃᑲᓗᐊᕐᐸᓘᓐᓃᑦ). ᑭᓯᐊᓂ, ᐱᒋᐊᓐᖓᓂᕐᒥᓂ, ᐊᓪᓚᒍᓰᑦ ᒪᓕᓐᓂᓴᕕᓂᕐᔫᔮᕐᑐᑦ ᐅᖃᕐᑕᐅᔪᓂᒃ ᑭᓯᐊᓂ 
ᑭᖑᓂᐊᒍᑦ ᐊᓯᐊᒍᒐᓛᐱᓯᑦᓱᑎᒃ. ᓯᕗᓪᓕᐅᓱᑎᒃ ᐊᓪᓚᒍᓯᐅᒋᐊᓐᖓᑐᕕᓃᑦ ᐱᔭᕆᐊᑭᑦᑐᐊᐱᕕᓃᑦ ᑕᑯᒥᓇᓪᓕᑎᕐᒣᑑᑦᔭᕋᑎᒃ, ᐊᒻᒪᓗ ᐊᒥᓱᒐᓛᓂᒃ 
ᑐᓵᔭᐅᓂᖃᕐᓱᓂ ᐅᖃᐅᓯᖅ ᐅᖄᔭᐅᓕᑐᐊᕋᒥ.

ᐱᐅᓯᑐᖃᕐᑎᒎᕐᑐᑦ ᐅᓂᒃᑲᐅᓰᑦ ᐃᓚᒋᔭᐅᑎᑕᐅᔪᑦ ᐊᓪᓚᖁᑎᒋᔭᐅᔪᒥ ᐊᑎᓕᒻᒥ “Tell Me a Story” “ᐅᓂᒃᑲᐅᔨᓚᐅᓐᖓ” ᑖᑦᓱᒥᖓ 
ᐊᓪᓚᒍᓯᕐᒥᒃ ᒪᓕᑦᑐᖅ. ᓯᑯᑦᓴᔭᒨᕆᐊᓐᖓᑕᕕᓂᐅᑦᓱᓂ ᐃᓄᒃᑎᑑᕐᑎᓗᒍ, ᐅᓂᒃᑳᑕᐅᓂᕕᓂᖓ ᓴᖑᑎᑌᓕᒐᓱᐊᒻᒪᕆᑦᓱᒍ, ᖃᓪᓗᓈᑎᑑᓕᕐᑎᑕᕕᓂᖅ 
ᐅᐃᒍᐃᑎᑐᓪᓗ. ᑖᒃᑯᐊ ᐅᓂᒃᑲᐅᓰᑦ, ᐃᓚᖏᓪᓗ ᐊᒥᓱᒐᓛᑦ ᐅᓂᒃᑳᑐᐊᑦ ᒥᑦᓯᓕᓐᖑᐊᓗ, ᑐᓱᓕᕐᑎᓯᓯᒪᔪᑦ ᐊᒥᓱᑲᓪᓚᓂᒃ ᓴᓇᓐᖑᐊᓲᓂᒃ 
ᑕᑯᒥᓇᕐᑐᓕᐅᓲᓂᓪᓗ ᑕᕐᕋᒥᐅᓂᒃ 1940-ᐄᑦ ᐊᕐᕌᒍᖏᑦᑕ ᓄᓐᖑᐊᓂᓂᑦ.

ᓄᓇᕕᒻᒥ 1950-ᐄᑦ ᐊᕐᕌᒍᖏᓐᓂ, ᐊᕐᓇᖅ ᐊᑎᖃᕐᑐᖅ ᒥᑎᐊᕐᔪᒃ ᓇᑉᐹᓗᒻᒥᒃ ᐊᑐᐊᒐᑦᓴᓕᐅᕆᐊᓐᖓᑐᕕᓂᖅ ᓯᕗᓪᓕᐹᑦᓯᐊᒥᒃ ᐊᑐᐊᒐᓐᖑᑎᑕᐅᔪᒥᒃ 
ᐃᓄᒃᑎᑑᕐᓱᓂ ᐊᑎᓕᒻᒥᒃ ᓴᓈᖅ. ᒥᑎᐊᕐᔫᑉ ᐊᑐᐊᒐᓕᐊᕕᓂᖓ ᓴᕐᕿᓚᕿᔪᕕᓂᖅ ᒥᑎᐊᕐᔪᒃ ᐃᑲᔪᕐᓯᖁᔭᐅᓕᑐᐊᕐᒪᑦ ᐊᔪᕿᕐᑐᐃᔨᓗᑳᓂᒃ 
ᐃᓕᑦᓯᒍᒪᔪᓂᒃ ᐃᓄᒃᑎᑐᑦ ᐅᖃᐅᓯᕐᒥᒃ, ᓯᑯᑦᓴᔭᒨᕐᓱᒋᑦ ᐃᓄᒃᑎᑑᕐᑎᓗᒋᑦ, ᐃᓄᒃᑎᑑᕐᑐᑦ ᐅᓄᕐᑑᒍᓐᓇᕕᓕᒫᖓᒍᑦ ᐅᖄᑎᓪᓗᒋᑦ ᖃᐅᑕᒫᕐᓯᐅᑎᓂᒃ, 
“ᑕᖃᒐᒥ ᑌᒣᑦᑐᒥᒃ ᐊᓪᓚᒍᓯᕐᒥᒃ ᐃᓱᒪᒋᓐᖑᐊᑕᒥᓂᒃ ᐅᓄᕐᑐᒪᕆᐅᓕᕐᑐᓂᒃ, ᐃᓚᐅᑎᑦᓯᓯᔪᕕᓂᖅ ᒥᑦᓯᖃᓐᖏᑐᓂᒃ ᐃᓄᓐᖑᐊᓂᒃ ᐅᓂᒃᑳᓱᒋᓪᓗ 
ᐱᓇᓱᐊᓕᕋᒥᒃ ᑲᑉᐱᐊᓇᓐᖏᑐᒃᑰᓲᒍᓂᖏᑦ ᑲᑉᐱᓇᕐᑐᑰᓲᒍᓂᖏᓪᓗ ᓯᓚᒥᒃ ᒪᓕᑦᓱᑎᒃ.” 1 (ᐃᓱᒣᓐᓇᕿᐅᑎᒋᑦᓱᒍ ᖃᓪᓗᓈᑎᑑᓕᕐᑎᑕᕕᓂᖅ) 
ᐅᓇ ᐱᐅᔪᒻᒪᕆᒃ, ᒥᑎᐊᕐᔪᒃ ᓇᑉᐹᓘᑉ ᐊᑐᐊᒐᓕᐊᕕᓂᖓ ᓴᓈᖅ ᑭᖑᓪᓕᐸᐅᓐᓂᔭᖏᑦᑐᖅ. ᐱᓇᓱᐊᕐᑕᕕᓂᖏᓐᓄᑦ ᐃᓚᒋᔭᐅᑦᓱᓂ, ᒥᑎᐊᕐᔪᒃ 
ᐅᐱᒍᓲᓯᕐᑕᐅᔪᕕᓂᖅ ᓯᑯᑦᓴᔭᒥᒃ ᐱᔭᕇᕈᑎᑖᕐᑎᑕᐅᑦᓱᓂ ᒪᑭᓪ ᐃᓕᓐᓂᐊᕕᕐᔪᐊᖓᓐᓂᑦ ᐃᓚᐅᔪᓐᖑᓱᓂᓗ Order of Canada-ᒧᑦ, 
ᑌᒣᒌᒐᓗᐊᕋᒥ ᐃᑲᔪᕐᓯᖃᑦᑕᓯᓐᓂᒥᔪᖅ ᐃᓕᓐᓂᐊᑎᑦᓯᒍᑎᑦᓴᓕᐅᕆᓐᓂᓱᓂ ᐃᓄᒃᑎᑐᑦ ᐃᓕᓐᓂᐊᑎᑦᓯᔨᓂᒃ ᐅᓄᕐᑐᑲᓪᓚᓂᒃ ᐃᓕᓐᓂᐊᒍᑎᑦᓴᓂᒃ 
ᐊᓪᓚᖁᑎᓂᓪᓗ ᐃᓄᒃᑎᑑᕐᑎᓗᒋᑦ ᐃᓂᕐᓯᓱᓂ.

ᑌᒣᒻᒪᑦ, ᐊᓪᓚᒍᓯᕐᑖᑐᕕᓂᐅᒐᓗᐊᑦ ᑕᕐᕋᒥ ᓯᐊᕈᐊᓘᓕᕐᒪᑦ ᑭᓯᐊᓂ, ᐃᓄᐃᑦ ᓱᖏᐅᑦᓴᐅᑎᒋᐊᐱᑦᑕᕕᓂᖓ ᑖᓐᓇ ᓄᑖᖅ “ᑐᓴᐅᒪᔭᐅᑎᑦᓯᒍᓐᓇᓯᓂᖅ 
ᐃᓗᕐᕈᓯᑎᒎᕐᑐᖅ.” ᐅᓪᓗᒥᐅᓕᕐᑐᖅ, ᐊᑐᐊᒐᓕᐊᕕᓃᑦ, ᑐᓴᕋᑦᓭᑦ ᖃᕆᑕᐅᔭᑎᒎᕐᑐᓗ ᖃᐅᔨᒪᔭᐅᒋᐊᓖᑦ ᐃᓘᓐᓇᓯᐊᑎᒃ ᐃᓄᒃᑎᑑᓕᕐᑐᑦ, ᐊᒻᒪᓗ 
ᐃᓅᓱᑦᑐᐃᑦ/ᐅᕕᒐᕐᑐᐃᑦ ᐊᓪᓚᓲᒍᓕᕐᑐᐊᓛᑦ ᐅᖄᑦᓱᒋᓪᓗ ᐃᓐᖏᖑᐊᕈᓯᕐᓂᒃ ᐃᓄᒃᑎᑑᕐᑎᓗᒋᑦ.

ᐊᓯᖏᑦ ᓄᓇᕐᔪᐊᒥ ᖃᕆᑕᐅᔭᑎᒍᑦ ᓄᐃᑕᑎᑦᓯᒍᑏᑦ:

http://www.inuktitut.org/Nunavik/Exposition.html 

http://cours.fss.ulaval.ca/webct/blog/ant17259z1_a/index.php?q=node/181 

http://services.banq.qc.ca/sdx/makivik/

ᐊᑐᐊᒐᓐᖑᑎᑕᐅᓯᒪᔪᑦ 

McGRATH, Robin, Canadian Inuit Literature : The Development of a Tradition, A Diamond Jenness Memorial Volume, Canadian 
Ethnology Service Paper, Dossier number 94, Mercury Series, National Museum of Man – National Museums of Canada, Ottawa, 
1984, 230 pages.

NAPPAALUK, Mitiarjuk, Sanaaq, transliterated and translated from Inuktitut by Bernard Saladin d’Anglure, Stanké International 
editions, Paris, 2002, 304 pages.

NUNGAK, Zebedee et ARIMA, Eugene, Légendes inuit de Povungnituk, Québec, figurées par des sculptures de stéatite, , translated 
by Bernard Saladin d’Anglure, Bulletin number 235, National Museum of Man – National Museums of Canada, Ottawa, 1975, 138 pages.

PETRONE, Penny (compilateur), Northern Voices, Inuit Writing in English, University of Toronto Press, 1992, 314 pages.

SEIDELMAN, Harold et TURNER, James, The Inuit Imagination, Arctic Myth and Sculpture, Douglas & McIntyre Ltd editions, Vancouver, 
1993, 224 pages.
 

1 NAPPAALUK, Mitiarjuk, Sanaaq, transliterated and translated from Inuktitut by Bernard Saladin d’Anglure, preface of Bernard Saladin 
d’Anglure, Stanké International editions, Paris, 2002, 304 pages. Page 7.



ᓄᓇᕕᒻᒥ ᐃᓄᒃᑎᑐᑦ ᐊᓪᓚᒍᓰᑦ:

ᐊ : a  ᐃ : i  ᐅ : u  ᐁ : ai  ᐞ

ᐸ : pa  ᐱ : pi  ᐳ : pu  ᐯ : pai  ᑉ

ᑕ : ta  ᑎ : ti  ᑐ : tu  ᑌ : tai  ᑦ

ᑲ : ka  ᑭ : ki  ᑯ : ku  ᑫ : kai  ᒃ

ᒐ : ga  ᒋ : gi  ᒍ : gu  ᒉ : gai  ᒡ

ᒪ : ma  ᒥ : mi  ᒧ : mu  ᒣ : mai  ᒻ

ᓇ : na  ᓂ : ni  ᓄ : nu  ᓀ : nai  ᓐ

ᓴ : sa  ᓯ : si  ᓱ : su  ᓭ : sai  ᔅ

ᓚ : la  ᓕ : li  ᓗ : lu  ᓓ : lai  ᓪ

ᔭ : ja  ᔨ : ji  ᔪ : ju  ᔦ : jai  ᔾ

ᕙ : va  ᕕ : vi  ᕗ : vu  ᕓ : vai  ᕝ

ᕋ : ra  ᕆ : ri  ᕈ : ru  ᕃ : rai  ᕐ

ᖃ : qa  ᕿ : qi  ᖁ : qu  ò : qai     ᖅ

ᖓ : nga  ᖏ : ngi  ᖑ : ngu  ᙰ : ngai  ᖕ


